
Alþingi ályktar að skora á ríkisstjórnina að gera þegar ráðstafanir til þess,
að hafnar verði skipulegar tilraunir til að afla íslenzka fiskiflotanum hið allra
fyrsta veiðitækis, sem geri síldveiðar mögulegar í stórum stíl á opnu hafi, þótt
síldin vaði ekki.

Greinargerð.
Eins og kunnugt er hafa sumarsíldveiðar fyrir Norðurlandi brugðizt að mestu

leyti síðastliðin 10 ár. Síldin hefur ekki komið þar á hin gömlu mið eða hagað sér
þannig, að veiðar væru mögulegar nema að litlu leyti. Öll þessi ár hefur mikill
hluti bátaflotans verið búinn á síldveiðar fyrir Norðurlandi, ýmist allar eða flestar
síldarverksmiðjurnar á Norður- og Norðausturlandi hafa verið undirbúnar til síldar-
vinnslu, söltunarstöðvar hafa sömuleiðis verið tilbúnar til móttöku síldar o. s. frv.
Aflaleysið á síldveiðunum fyrir Norðurlandi hefur valdið tugmilljónatjóni ár hvert
fyrir útvegsmenn, sjómenn, verksmiðjueigendur og þjóðartekjurnar hafa á þessum
árum orðið hundruðum milljóna minni en verið hefði, ef miklar síldveiðar hefðu
verið. Harðast hefur síldarleysið komið niður á þeim kaupstöðum og sjávarþorp-
um, sem nær eingöngu eða að stórum hluta hafa byggt afkomu sína á síldarafla,
enda hefur legið við, að algert neyðarástand skapaðist í sumum þeirra staða.

Á undanförnum árum hafa rannsóknir á síldargöngum aukizt til muna. Hefur
þar bæði verið um að ræða sjálfstæðar rannsóknir íslendinga og sameiginlegar
rannsóknir með öðrum þjóðum. Þótt rannsóknir þessar séu enn á byrjunarstigi,
hefur þegar komið i ljós, að fylgjast má með göngu. síldarinnar alllangan tíma á
leið hennar að landinu og frá því. Jafnframt hefur komið í ljós, að síldartorf-
urnar halda sig stundum á leið sinni um hafið á tiltölulega litlu dýpi, stundum
aðeins 10-15 faðma dýpi. Það er þess vegna mjög líklegt, og raunar má telja það
alveg fullvíst, að á næstu árum fáist mun meiri þekking um ferðir síldarinnar
bæði norður- og norðaustur af Íslandi og víðar.

Þar sem Íslendingar eiga svo mikið undir síldveiðum sem raun ber vitni og
þar sem síldin hefur ekki veiðzt á fyrri miðum fyrir Norðurlandi síðastI. 10 ár,
virðist sjálfsagt og nauðsynlegt, að allt sé gert, sem unnt er, til þess að gera sild-
veiðar mögulegar hið allra fyrsta á þeim slóðum, sem rannsóknir hafa sýnt að
sildin leggur leið sína um, og við þau skilyrði, sem þar ríkja.

Sildveiðar á úthafi i stórum stíl i misjöfnu veðri, á síld, sem ekki veður, eru
vafalaust mjög miklum erfiðleikum bundnar. Án efa þarf að leysa mörg og flókin
teknísk vandamál, áður en fundið er veiðitæki, sem gerir úthafssíldveiðar mögu-
legar. Ástæðulaust er þó að gera of mikið úr þeim vanda. Geta má þess, að eitt
vandamál í þessu sambandi, þ. e. a. s. leit og staðsetning einstakra síldartorfa,
sem ekki vaða, er leyst með tilkomu fisksjár og asdictækja, sem allmörg fiskiskip
hafa þegar tekið í notkun. því verður engan veginn trúað að óreyndu á þessari
undraöld hinnar miklu tækni á öllum sviðum, að þau teknísku vandamál, sem
leysa þarf i þessu sambandi, verði ekki leyst innan tíðar, ef ötullega er að þeim
unnið.

Auknar síldveiðar og aukið aflaöryggi er stórmál fyrir Íslendinga. Það má
likja þýðingu aukinna síldveiða fyrir Íslendinga við hagnýtingu kjarnorkunnar,
sem ýmsar þjóðir nú glíma við og einbeita til þess hæfustu vísindamönnum sín-
um og að öðru leyti spara i fáu eða engu það, er til þarf. Flutningsmenn þessarar
þingsályktunartillögu telja, að íslendingar þurfi að taka öll vandamál úthafssíld-
veiða svipuðum tökum og hraða lausn þeirra svo sem frekast er kostur.


